elSSN: 2682-7832

e-Dinanulk

MAJALAH DIGITALAKADEMIA UiTM CAWANGAN JOHOR

UNIVERSITI
. TEKNOLOGI
MARA




o e=Dinamik

MAJALAH DIGITAL AKADEMIA UiTM CAWANGAN JOHOR

PERUTUSAN REKTOR

Assalamualaikum warahmatullahi wabarakatuh,
Salam Sejahtera dan Salam UiTM Dihatiku.

Segala puji bagi Allah SWT kerana dengan izin-Nya,
Majalah Digital Akademia UiTM Cawangan Johor, e-
DINAMIK Edisi 2025 dapat diterbitkan dengan jayanya.
Syabas dan tahniah diucapkan kepada seluruh sidang
editorial atas komitmen, ketekunan, dan dedikasi dalam
memastikan penerbitan ini terus menjadi wadah intelektual
yang bermakna.

Penerbitan e-DINAMIK bukan sahaja berfungsi sebagai medium dokumentasi hasil
penulisan ilmiah, kreatif dan penyelidikan, malah menjadi platform penting bagi
warga akademia untuk menyalurkan idea, pandangan, dan dapatan kajian dalam
pelbagai bidang. Edisi kali ini tampil lebih segar dengan isu-isu semasa yang
menyentuh pelbagai aspek global yang kian kompleks.

Saya percaya usaha ini mampu memperkukuh budaya penulisan akademik dalam
kalangan pensyarah serta menyemarakkan amalan perkongsian ilmu merentasi
sempadan disiplin. Melalui inisiatif ini juga, diharapkan lebih ramai pensyarah dan
penyelidik dapat melangkah ke tahap yang lebih tinggi dalam menghasilkan
penerbitan berimpak serta berindeks antarabangsa.

Sekalung penghargaan ditujukan kepada Timbalan Rektor (Penyelidikan dan
Jaringan Industri) bersama pasukan editorial yang sentiasa konsisten memastikan
kesinambungan penerbitan e-DINAMIK dari tahun ke tahun. Semoga majalah ini
terus menjadi sumber inspirasi, rujukan dan motivasi kepada seluruh warga UiTM
serta pembaca di luar sana.

Akhir kata, saya berharap e-DINAMIK 2025 ini akan terus menjadi medan ilmu yang
dinanti-nantikan setiap tahun. Semoga segala usaha ini diberkati dan memberi
manfaat buat semua.
Sekian, terima kasih.

Ww__—

PROFESOR MADYA DR. SAUNAH ZAINON
Menjalankan Fungsi Rektor

UiTM Cawangan Johor

Assalamualaikum warahmatullahi wabarakatuh dan Salam Sejahtera,

Alhamdulillah, setinggi-tinggi kesyukuran dipanjatkan ke hadrat
Allah SWT kerana dengan izin dan rahmat-Nya, penerbitan
Majalah Digital Akademia UiTM Cawangan Johor, e-DINAMIK
Edisi 2025 dapat direalisasikan.

Saya ingin merakamkan penghargaan yang tidak terhingga
kepada Yang Berusaha Prof. Madya Dr. Saunah Zainon, Rektor
UiTM Cawangan Johor, atas sokongan dan dorongan yang
berterusan dalam memperkasakan budaya penulisan serta

penerbitan akademik di UiTM Cawangan Johor. Sesungguhnya,
e-DINAMIK telah menjadi wahana penting untuk menyalurkan
idea, mengasah bakat serta mendokumentasikan pelbagai bentuk penulisan merangkumi
karya, kreatif, laporan aktiviti dan isu semasa yang berkaitandengan warga akademia.

Lebih daripada sekadar sebuah majalah digital, e-DINAMIK merupakan cerminan
kecemerlangan akademik UiTM Cawangan Johor, selain membuka ruang yang lebih luas
untuk mengetengahkan pencapaian, keterlibatan komuniti, serta perkembangan fakulti dan
jabatan di Kampus Segamat dan Kampus Pasir Gudang. Saya percaya usaha ini juga dapat
meningkatkan visibiliti universiti di persada negara mahupun antarabangsa.

Penerbitan ini tidak akan berjaya tanpa komitmen padu sidang editorial serta sumbangan para
penulis yang dengan ikhlas berkongsi masa, tenaga, dan ilmu demi menjayakan hasrat murni
ini. Saya amat berharap inisiatif sebegini dapat menyemarakkan lagi minat warga akademia
untuk terus berkarya serta menghasilkan penulisan bermutu tinggi yang memberi manfaat
kepada masyarakat.

Akhir kata, sekalung tahniah dan syabas kepada semua pihak yang terlibat dalam
menjayakan penerbitan e-DINAMIK Edisi 2025. Semoga usaha ini berterusan dan menjadi
sumber inspirasi kepada semua pembaca.

Sekian, terima kasih.

7~

DR. FARIDAH NAJUNA MISMAN
Timbalan Rektor (Penyelidikan & Jaringan Industri)
UiTM Cawangan Johor

SISI LAIN PERJALANAN: FAKTA YANG JARANG DIDENGAR

Ainol Mardhiyah Rahmat, Siti Noorhaslina Abd Halim, Nur Hanisah Mohd
Razali

Ramai yang membayangkan perjalanan penuh dengan gambar indah, senyuman
puas dan destinasi memukau. Namun di sebalik semua itu, ada sisi lain yang
jarang dikongsi. Realiti kecil yang hanya diketahui apabila anda sendiri
melaluinya. Dari cabaran yang tidak terduga hinggalah detik lucu yang tidak
masuk akal, inilah pengalaman yang menjadikan setiap pengembaraan lebih

bermakna dan autentik.

Dalam setiap perjalanan, terselit rahsia yang tidak pernah dikhabarkan sesiapa.
Kejutannya hadir dengan indah, mengubah cara kita berfikir, memperluas
pandangan, dan membuatkan kita lebih menghargai keindahan kecil yang sering

kita abaikan. Mari kita susuri rahsia perjalanan yang jarang didengari.

1. Tidak semua destinasi membuat kita jatuh cinta

Tidak setiap tempat yang dikunjungi akan menawan hati. Ada yang indah pada
pandangan pertama, ada juga yang meninggalkan rasa hambar. Namun,
begitulah perjalanan, ia mengajar kita menghargai setiap langkah, walau tidak
sempurna. Kerana di sebalik rasa kurang suka, tetap ada pelajaran berharga

tentang dunia dan tentang diri kita sendiri.

I 2. Melihat dunia dengan mata berbeza
Semakin jauh langkahmu, semakin luas pengertianmu. Budaya, landskap, dan
cara hidup yang berbeza akan membuka jendela baharu. Perjalanan mengubah
cara kita melihat dunia dan membuat kita lebih menghargai hal kecil dalam
kehidupan seharian, malah kadang-kadang menyedarkan kita pada perkara

yang dulu tidak pernah kita fikirkan.

3. Hati tertinggal di persinggahan

Setiap perjalanan meninggalkan jejak, sedikit dari diri kita tertinggal di persinggahan
sementara, dan sedikit dari tempat itu kita bawa pulang. Kadang hanya seminggu,
namun cukup untuk membuat kita rasa seperti pulang ke rumah kedua. Bila kembali,
kenangan dan rindu itu membuatkan hati seakan hilang sebahagiannya kerana ia

telah pun tertinggal di bumi asing yang pernah kita jejaki.

Pengembaraan bukan sekadar tentang destinasi, tetapi tentang jejak yang kita
tinggalkan dan pelajaran yang kita bawa pulang. Setiap langkah membuka mata,
setiap detik mengisi jiwa. Akhirnya, bukan hanya gambar yang kita simpan, tetapi

rasa, kenangan, dan sedikit dari hati kita yang tertinggal di setiap persinggahan.




